
Angajoqqaatut akisussaassuseqarneq pillugu inatsisip Kalaallit Nunaannut atuutilersinne-

qarnera pillugu Peqqussummut, Angajoqqaatut oqartussaassuseqarnermut aalajangiinerit 

il.il. nunani tamalaani atortussanngortinnissaat pillugit inatsisip Kalaallit Nunaanni atuutiler-

sinnissaat pillugu Peqqussummut, Kalaallit Nunaannut oqartussaassutsimut inatsisip alla-

nngortinnissaa pillugu inatsimmut, Aappariilersarnerup inatsisitigut sunniutai pillugit inatsi-

sip Kalaallit Nunaanni atuutilersinneqarnera pillugu inatsimmut, Kalaallit Nunaannut eqqar-

tuussisarneq pillugu inatsimmut aamma Kalaallit Nunaannut pinerluttulerinermut inatsim-

mut, Eqqartuussisarneq pillugu inatsisip allanngortinnissaa pillugu inatsisip Kalaallit Nunaa-

nni atuutilersinnissaa pillugu Peqqussummut, Aappariilersarneq aappariigunnaartarnerlu 

pillugit inatsisip allanngortinnissaa pillugu inatsimmut kiisalu inatsisinut assigiinngitsunut 

Kalaallit Nunaanni Namminersorlutik Oqartussat isumaqataanissaat pillugu Inatsisartut 

aalajangiiffigisassaattut siunnersuut. 
(Pinngortitamut, Avatangiisinut Inatsisinillu Atuutsitsinermut Naalakkersuisoq)  

 

Aappariilersarneq aappariigunnaartarnerlu pillugu inatsisip allanngortinnissaa pillugu inat-

sisip ilaata Kalaallit Nunaannut atuutilersinneqarnera pillugu Peqqussummut, aappariinne-

rup inatsisitigut sunniuteqarnera pillugu inatsimmut aamma eqqartuussisarneq pillugu inat-

simmut aamma nalunaarsukkamik inooqatigiinneq pillugu inatsisip atorunnaarsinneqarne-

ranut Kalaallit Nunaanni Namminersorlutik Oqartussat isumaqataanissaat pillugu Inatsisar-

tut aalajangiiffigisassaattut siunnersuut. 

(Inuit marluk suiaassuseqatigiit akornanni aappariilersarnerup kingunerisaanik nalunaar-

sukkamik aappariilersarneq pillugu inatsit pillugu peqqussutip atorunnaarsinneqarnera). 
(Pinngortitamut, Avatangiisinut Inatsisinillu Atuutsitsinermut Naalakkersuisoq) 

 

Meeqqat illersorneqarnissaat pillugu Haagerimi isumaqatigiissut pillugu inatsisip Kalaallit 

Nunaanni atuutilersinneqarnera pillugu Peqqussummut Kalaallit Nunaanni Namminersorlu-

tik Oqartussat isumaqataanissaat pillugu Inatsisartut aalajangiiffigisassaattut siunnersuut. 
(Pinngortitamut, Avatangiisinut Inatsisinillu Atuutsitsinermut Naalakkersuisoq) 

 

Naalakkersumit Inatsisissatut allannguutissatut siunnersuutit imak Siumumiit oqaaseqarfigissa-

vagut.  

 

Angajoqqaatut oqartussaassuseqarneq pillugu inatsisip nutarternerani angajoqqaat meeqqamut 

pisinnaatitaaffeqarnerata allanngortinnera Siumup tapersersorluinnarpaa. Pingaaruteqarluinnarpoq 

meeqqap pisinnaatitaaffeqalernerup annertusarneqarnerani qanimut tusarniarfigineqartarnissaa.  

 

Meeqqap toqqissisimanissaa isumannaatsumiinnissalu pillugit pissusissamisoorpoq qanimut pine-

qartoq pillugu tusarniaasarnissaq. Meeqqat aqqaneq-marlunniit qummut aalajangiisinnaanermut 

pisinnaatitaaffeqarnerat matuma inatsimmi periarfissaagaluartoq, taamaattoq Siumut isumaqarpoq 

meeqqat aqqaneq-marluk ataallugit ukiullit matunani aamma periarfissinneqarsinnaanerat ammatin-

neqartariaqartoq.  

 



 

Siumumiit aamma isumaqarpugut pingaaruteqarluinnartuusoq Kalaallit Nunatsinni Naalagaaffiup 

killeqarfiata avataani angajoqqaatut oqartussaassuseqarnerup aalajangiiffigineqartarnerata atuuti-

lerneqarnissaa taperseratsigu.  

 

Suiaaqatigiit aappariilersinnaanerannik periarfissaqalernerat Siumumiit taperserparput. Inatsisartut 

ukiakkut 2010-mi (UKA2010/70) malitsigisaanik aalajangiisimanerat matumuuna ilalernartippar-

put. Allaanerusumik inoqatinit pissusilersorfigineqartarneq ullumikkut pissutsinut naleqqukkun-

naarnikuuvoq. Nammineq kinaassuseq pigalugu inuiaqatigiinni akuutitaasinnaaneq mattunneqar-

tariaqanngilaq. Tamanna namminiussusermut innarliisinnaammat. Taamaattumik inuttut nalilittut 

naligiissitaanerup aqqani allatulli pineqarlutit pisinnaatitaaffeqarnissaat Siumumiit taperserluinnar-

parput.  

 

Siumumiit sakkortuumik tapersersorparput meeqqat aallarunneqartarneranni inatsimmik ersarissu-

nik paatsoorneqarsinnaanngittunillu peqarnissarput pingaartilluinnaratsigu. Haagimi meeqqat iller-

sorneqarnissaat pillugit inatsisip assigisaanik Kalaallit Nunaanni inatsiseqarnissaq Naalakkersuisut 

siunnersuutigisaat tapersersorluinnarparput. Nunaqqatigiittut inuiaqatigiittullu immitsinnut 

akisussaaffigeqatigiinnitsinni meeqqap illersorneqarnissaannut attuumassuteqarmat.  

 

Apeqquserneqarsinnaanngilaq meeqqamut illersuerusunneq sakkortooq Siumumiit pingaartilluinna-

ratsigu, pitsaanerpaamillu isumaqarluta suleqataajumanerput tamanut ammatipparput.  

 

Siumumiillu immikkoortup aappaassaaneerneqartinnani ataatsimiititaliamit susassaqartumut 

qulaajarlugu ingerlateqqinneqarnissaa innersuussutigivarput.   

